
Ответственный за выпуск:
О. Чориев

Редакторы: 
Э. Мустафаев, Е. Ярмолик, 
М. Шарифова, Ш. Бекназарова,
Х. Юлдашева, Ф. Усмонова,
К. Абдувалиева, Э. Шарипов, 
И� . Махмудов

Корректор: 
M. Турсунов

Технический редактор: 
У. Сапаев 

Дизайнер:
Д. Ражапов

Адрес редакции:
100047. Город Ташкент, 

INSON HUQUQ VA ERKINLIKLARINI TAʼMINLASH
MEXANIZMINING METODOLOGIK ASOSLARI

Raxmanov Akmal Ergashevich, 
Oʻzbekiston Respublikasi

Konstitutsiyaviy sudi sudyasi, 
yuridik fanlar nomzodi 

ORCID: https://orcid.org/0009-0001-5960-8382
e-mail: doktorant.konstsud@gmail.com

Annotatsiya. Maqolada inson huquq va erkinliklarini taʼminlash mexanizmining metodologik
asoslari kompleks tahlil qilinib, “taʼminlash”, “amalga oshirish”, “roʻyobga chiqarish”, “kafolatlash”,
“muhofaza qilish” va “himoya qilish” kabi huquqiy kategoriyalarning mazmuni hamda oʻzaro farqlari
yoritilgan. Inson huquqlarini taʼminlash mexanizmining normativ, institutsional, tashkiliy va protsessual
jihatlari ochib berilib, uning subyektlari, obyekti va asosiy prinsiplari tizimlashtirilgan. Tadqiqotda 
“taʼminlash” tushunchasi mazmunan kengroq kategoriya sifatida asoslanib, huquqlarning real amalga
oshirilishi, muhofaza qilinishi va buzilgan huquqlarning tiklanishini qamrab oluvchi yaxlit mexanizm 
sifatida talqin etiladi. Shuningdek, mazkur mexanizm samaradorligini belgilovchi asosiy prinsiplar va 
ularning oʻzaro funksional bogʻliqligi asoslangan.

Kalit soʻzlar: inson huquqlari, inson erkinliklari, huquqlarni taʼminlash, huquqlarni amalga oshirish,
huquqlarni roʻyobga chiqarish, huquqiy kafolatlar, huquqlarni muhofaza qilish, huquqlarni himoya qilish,
konstitutsiyaviy kafolatlar

МЕТОДОЛОГИЧЕСКИЕ ОСНОВЫ МЕХАНИЗМА ОБЕСПЕЧЕНИЯ ПРАВ И СВОБОД
ЧЕЛОВЕКА

Рахманов Акмал Эргашевич,
кандидат юридических наук,

судья Конституционного суда Республики Узбекистан

Аннотация. В статье комплексно проанализированы методологические основы
механизма обеспечения прав и свобод человека, раскрыты содержание и различия таких
правовых категорий, как «обеспечение», «осуществление», «реализация», «гарантирование»,
«охрана» и «защита». Рассмотрены нормативный, институциональный, организационный
и процессуальный аспекты механизма обеспечения прав человека, систематизированы
его субъекты, объект и основные принципы. В исследовании обосновано понимание
«обеспечения» как более широкой по своему содержанию категории, охватывающей
реальное осуществление прав, их охрану и восстановление нарушенных прав и
представляющей собой целостный механизм. Кроме того, определены основные принципы,
обусловливающие эффективность данного механизма, и обоснована их функциональная
взаимосвязь.

METHODOLOGICAL FOUNDATIONS OF THE MECHANISM FOR ENSURING HUMAN 
RIGHTS AND FREEDOMS

Rakhmanov Akmal Ergashevich,
Judge of the Constitutional Court of the Republic of Uzbekistan,

Candidate of Legal Sciences

Abstract. The article comprehensively analyzes the methodological foundations of the mechanism 
for ensuring human rights and freedoms, highlighting the content and differences between legal 
categories such as “ensuring,” “implementing,” “implementing,” “guaranteeing,” “protecting,” and 
“protecting.” The regulatory, institutional, organizational and procedural aspects of the mechanism 
for ensuring human rights are revealed, its subjects, object and basic principles are systematized. In the 
study, the concept of “ensuring” is based on a broader category of content and is interpreted as a holistic 
mechanism covering the real implementation, protection and restoration of violated rights. The main 
principles determining the effectiveness of this mechanism and their functional interdependence are also 
substantiated.

Keywords: human rights, human freedoms, ensuring rights, exercise of rights, realization of rights, 
legal guarantees, protection of rights, protection of rights, constitutional guarantees

Kirish 
Inson huquq va erkinliklari zamonaviy konstitutsionalizmning fundamental 

qadriyatlaridan biri boʻlib, ularning real va samarali taʼminlanishi demokratik, huquqiy 
davlatning muhim mezoni hisoblanadi. Huquq va erkinliklarning konstitutsiya hamda 
qonunlarda eʼtirof etilishi bilan bir qatorda ularning real mazmun kasb etishi huquqiy, 
institutsional, tashkiliy va protsessual vositalarning samarali ishlashiga bevosita bogʻliq.

Oʻzbekiston Respublikasining Konstitutsiyasida mazkur yondashuv yanada aniq 
ifodalangan. Uning 54-moddasida “insonning huquq va erkinliklarini taʼminlash davlatning 
oliy maqsadidir” degan muhim norma mustahkamlangan (Republic of Uzbekistan, 2023). 
Shuningdek, davlatni inson hamda fuqaroning Konstitutsiya va qonunlarda mustahkamlangan 
huquqlari va erkinliklarini taʼminlashi vazifasi nazarda tutilgan. Konstitutsiyaning 
55-moddasida esa huquq va erkinliklarni himoya qilish, sud orqali himoyalanish va buzilgan 
huquqlarni tiklashning konstitutsiyaviy kafolatlari belgilangan. 

Mazkur konstitutsiyaviy qoidalar inson huquqlarini taʼminlashni faqat huquqlarning 
normativ jihatdan eʼtirof etilishi bilan cheklanmaydigan, balki ularni real hayotda amalga 
oshirish uchun zarur shart-sharoitlar va huquqiy vositalar tizimini qamrab oladigan 
murakkab jarayon sifatida tadqiq etishni taqozo etadi.

Shu oʻrinda Oʻzbekiston Prezidenti Sh. Mirziyoyevning mazkur masala yuzasidan bildirgan 
quyidagi konseptual ahamiyatga ega �ikrlarini keltirish maqsadga muvo�iq: “Insonning asosiy 
huquq va erkinliklarini taʼminlash Oʻzbekistondagi islohotlarda eng muhim oʻrinda turadi... 
Barqaror rivojlanish maqsadlari mamlakatimizda har bir insonning huquq va qonuniy 
manfaatlarini taʼminlashni koʻzda tutadigan “hech kimni eʼtibordan chetda qoldirmaslik” 
tamoyili asosida amalga oshiriladi”, shuningdek, “Oʻzbekiston xalqaro huquqning inson 
huquqlariga oid umumeʼtirof etilgan prinsip va normalarini qatʼiy himoya qiladi va faol ilgari 
suradi” (Mirziyoyev, 2021). 

Asosiy qism 
Inson huquq va erkinliklarini taʼminlash masalasi yuridik adabiyotlarda, avvalo, insonning 

huquqiy maqomini amalga oshirish va uning huquqiy imkoniyatlarini real voqelikka 
aylantirish mexanizmlari bilan bogʻliq holda tadqiq etilgan. Mazkur masalaning nazariy 
asoslarini ishlab chiqishda ilmiy qarashlar ham alohida ahamiyatga ega.

Inson huquqlarining zamonaviy huquqiy tafakkurdagi oʻrnini belgilashda inson 
huquqlarini faqat yuridik kategoriya sifatida emas, balki turli huquqiy madaniyatlar va 
sivilizatsiyalar oʻrtasidagi umumiy huquqiy qadriyatlarni uygʻunlashtiruvchi omil sifatida 
qarash muhim ahamiyatga ega. Akademik A. Saidovning (2007) huquqiy qarashlari 
asosida “inson huquqlari turli yuridik madaniyat va sivilizatsiyalar huquqiy qadriyatlarini 
muvo�iqlashtirishning asosi sifatida namoyon boʻladi”. Mazkur yondashuv inson huquqlarini 
milliy huquq tizimi doirasidagina emas, balki umuminsoniy huquqiy qadriyatlar tizimida 
oʻrganish zarurligini koʻrsatadi.

Shu nuqtayi nazardan, inson huquq va erkinliklarini taʼminlash mexanizmini tadqiq 
etishda uning faqat muayyan huquqni amalga oshirishga qaratilgan yuridik vositalar yigʻindisi 
sifatida emas, balki inson huquqlarining umumeʼtirof etilgan qadriyat sifatidagi mazmunini 
milliy huquqiy tizimda taʼminlashga xizmat qiluvchi kompleks mexanizm sifatida qarash 
maqsadga muvo�iq. Zero, inson huquqlarining qadriyat sifatida eʼtirof etilishi ularni amalda 
taʼminlanishi uchun samarali huquqiy va institutsional kafolatlarni shakllantirishni ham talab 
etadi.

Shu bois inson huquqlarining amalga oshirilishi va himoya qilinishi masalalari boʻyicha 
turli nuqtayi nazarlar asosida tadqiq etilgan yuridik adabiyotlardagi ayrim �ikrlarga toʻxtalib 
oʻtamiz. Xususan, rossiyalik huquqshunos olim N. Vitruk (2007) huquq va erkinliklarni 
amalga oshirishni ularning egasi tomonidan ushbu huquqlardan foydalanish jarayoni sifatida 
talqin qiladi. Yaʼni “qonun normalari bilan tartibga solingan, oʻz mazmuni va shakliga koʻra 
demokratik hisoblangan hamda har bir fuqaroga tegishli boʻlgan oʻz subyektiv huquqlarining 
asosida yotgan moddiy va maʼnaviy boylik (neʼmat)larni hamda mazkur huquqlarning har 
qanday tajovuzlardan himoya qilinishini taʼminlaydigan jarayon”, deb hisoblagan. Uning 
mazkur yondashuviga koʻra, huquq yoki erkinlikda mujassam boʻlgan huquqiy imkoniyat 
shaxs tomonidan foydalanilmas ekan, u real voqelikka aylanmaydi. Shuningdek, olim huquq 
buzilgan hollarda himoyani huquq va erkinliklarni amalga oshirish jarayonining maxsus 
bosqichi sifatida koʻradi. Koʻrinib turibdiki, olim inson huquq va erkinliklarini amalga oshirish 
jarayonini mustaqil tadqiqot predmeti sifatida koʻrib, uning ijtimoiy-huquqiy mexanizmini 
ochib berishga harakat qilgan. Huquqdan foydalanish uchun tegishli umumiy ijtimoiy 
sharoitlar va maxsus yuridik vositalar mavjud boʻlishi talab etiladi (Vitruk, 1980).

Huquqqa ega boʻlish bilan undan foydalanishni farqlash lozim. Huquqqa ega boʻlish 
muayyan neʼmatdan foydalanishning yuridik imkoniyatini anglatsa, huquqni amalga 
oshirish ushbu imkoniyat shaxsning harakati va huquqiy xulq-atvorida real ifodalanishidir. 
Bu farq muhim metodologik xulosaga olib keladi: “taʼminlash” va “amalga oshirish” bir xil 
huquqiy hodisa emas. Taʼminlash huquqdan real foydalanish uchun normativ, institutsional 
va tashkiliy shart-sharoitlarni yaratadi, amalga oshirish esa huquq subyektining ana shu 
imkoniyatdan bevosita foydalanishida namoyon boʻladi.

Mazkur yondashuv zamonaviy inson huquqlari doktrinasidagi pozitiv majburiyatlar 
konsepsiyasi bilan ham uygʻun. S. Fredman (2008) huquqlarni faqat davlatning aralashmaslik 
majburiyati bilan cheklash sunʼiy ekanini, inson huquqlarining samarali amal qilishi 
muayyan hollarda davlatdan faol choralar koʻrishni ham talab etishini asoslaydi. D. Ksenos va 

L. Lavrisen ham pozitiv majburiyatlarni huquqdan real foydalanishni taʼminlovchi huquqiy 
vosita sifatida tahlil qiladilar (Xenos, 2009; Lavrysen, 2016). Shu bois taʼminlash mexanizmini 
shaxs huquqining formal eʼtiro�idan uning amaliy roʻyobga chiqishiga olib boruvchi davlat va 
jamiyat majburiyatlari tizimi sifatida baholash maqsadga muvo�iq.

Boshqa tomondan, huquqlarni amalga oshirish mexanizmini tadqiq etgan yana bir 
huquqshunos olima I. Krilatova mazkur mexanizmning asosiy elementi sifatida huquq 
egalarining huquqiy xulq-atvorini koʻrsatib oʻtadi hamda “huquqlarni amalga oshirish” va 
ularning “himoya qilish mexanizm”larini bir-biridan farqlaydi (Krylatova, 2014). Uning 
taʼkidlashicha, huquqlarni himoya qilish mexanizmi huquqni tartibga solish, muhofaza qilish 
va protsessual mexanizmlarni integratsiya qiluvchi oʻziga xos tizim. 

Mazkur masalaga yana bir muhim yondashuv Y.A. Lukasheva (2004) tomonidan inson 
huquqlarini himoya qilishning yaxlit yuridik mexanizmlari: konstitutsiyaviy nazorat, sud 
himoyasi, maʼmuriy-huquqiy himoya shakllari va boshqa institutlar alohida tizim sifatida 
koʻrib chiqilgan. Bu yondashuvdan koʻrinib turibdiki, inson huquqlarini taʼminlashni faqat 
shaxsning oʻz huquqidan foydalanishi bilan bogʻlash yetarli emas. Huquqlarning real 
amal qilishi yuridik kafolatlar, sud va maʼmuriy himoya vositalari hamda institutsional 
mexanizmlar bilan uzviy bogʻliq.

Inson huquq va erkinliklarini taʼminlash mexanizmini maxsus nazariy-huquqiy tadqiqot 
predmeti sifatida oʻrgangan olimlardan biri A. Mordovesdir. Uning dissertatsiya tadqiqoti 
mazkur masalaga bevosita bagʻishlangan boʻlib, tadqiqotda inson huquqlarini taʼminlashning 
ijtimoiy va yuridik vositalari, ularning oʻzaro bogʻliqligi hamda mazkur mexanizmning amal 
qilish omillari kompleks tarzda tahlil qilingan (Mordovets, 1997). Xususan, u inson huquq 
va erkinliklarini taʼminlashning ijtimoiy-yuridik mexanizmini xalqaro va milliy-davlat 
vositalari, qoidalari hamda tartib-taomillari tizimi sifatida tavsi�laydi. Ushbu tizim shaxs 
huquq va erkinliklarini hurmat qilish, ularni amalga oshirish uchun shart-sharoit yaratish, 
shuningdek, huquqlarni saqlash, muhofaza qilish va himoya qilishni taʼminlashga qaratilgan. 
Mazkur tadqiqotchi “taʼminlash”ni faqat bitta huquqiy harakat bilan emas, balki “vositalar – 
qoidalar – tartib-taomillar – kafolatlar” tizimi bilan bogʻlagan holda tahlil qilgan. Mazkur 
yondashuvdan koʻrinadiki, inson huquqlarini taʼminlash tushunchasi oʻz mazmuniga koʻra 
kompleks xususiyatga ega. U huquqning normativ jihatdan mustahkamlanishinigina emas, 
balki uning amal qilishi uchun zarur shart-sharoitlarni yaratish, huquqni amalga oshirishga 
koʻmaklashish, huquqlarni muhofaza qilish va buzilgan huquqlarni himoya qilishga qaratilgan 
yuridik mexanizmlarni ham qamrab oladi. Shu jihatdan, “taʼminlash”ni inson huquqlarining 
real amal qilishiga xizmat qiluvchi umumiy va maxsus huquqiy vositalarni birlashtiruvchi 
keng qamrovli kategoriya sifatida baholash mumkin.

Shunday qilib, keltirilgan ilmiy yondashuvlar inson huquq va erkinliklarini taʼminlash 
masalasini turli, ammo oʻzaro bogʻliq darajalarda ochib beradi. Jumladan, A.X. Saidov 
oʻz asarlarida inson huquqlarining qadriyatli va sivilizatsion mohiyatiga eʼtibor qaratib, 
Oʻzbekiston Respublikasi Konstitutsiyasining Muqaddima qismidagi “inson, uning hayoti, 
erkinligi, shaʼni va qadr-qimmati oliy qadriyat hisoblanadigan insonparvar demokratik 
davlatni, ochiq va adolatli jamiyatni barpo etish” gʻoyalari mohiyatini ilmiy tushunishga katta 
hissa qoʻshgan hamda uning ijtimoiy-huquqiy ahamiyatini oshirgan boʻlsa, N.V. Vitruk ularni 
amalga oshirish va yuridik kafolatlash mexanizmlariga, A.S. Mordoves esa inson huquqini 
taʼminlashni yaxlit ijtimoiy-yuridik mexanizmiga urgʻu beradi. 

Shunday qilib, inson huquq va erkinliklarini “taʼminlash”, “amalga oshirish” va 
“roʻyobga chiqarish” tushunchalari mazmunan yaqin boʻlsa-da, ular inson huquqlarining 

mavjud boʻlishi va amal qilishi jarayonining turli jihatlarini ifodalaydi. Bizningcha, inson 
huquq va erkinliklarini taʼminlashni ularni amalga oshirish yoki roʻyobga chiqarish bilan 
aynanlashtirish metodologik jihatdan toʻgʻri emas. 

Taʼminlash inson huquq va erkinliklarining real va samarali amal qilishi uchun zarur boʻlgan 
normativ-huquqiy, institutsional, tashkiliy, protsessual va boshqa shart-sharoitlarni yaratish, 
huquqiy kafolatlarni belgilash, tegishli mexanizm va tartib-taomillarni shakllantirish hamda 
ularning samarali ishlashini taʼminlashga qaratilgan kompleks faoliyatni anglatadi. Shu maʼnoda, 
taʼminlash huquqning faqat normativ jihatdan eʼtirof etilishini emas, balki uning amalga oshishi 
uchun zarur huquqiy imkoniyatlar va kafolatlarning yaratilishini nazarda tutadi.

Amalga oshirish esa taʼminlash natijasida yaratilgan huquqiy imkoniyatdan huquq 
subyektining bevosita foydalanishi, oʻz huquq va erkinliklarini hayotga tatbiq etishi bilan 
bogʻliq jarayonni ifodalaydi. Bunda huquqning amalga oshirilishi shaxsning muayyan harakati 
yoki faoliyatida, yaʼni unga berilgan huquqiy imkoniyatdan amalda foydalanishida namoyon 
boʻladi. Roʻyobga chiqarish esa mazkur jarayonning natijaviy jihatini ifodalab, konstitutsiyaviy 
huquq va erkinliklarning muayyan ijtimoiy-huquqiy munosabatlarda amalda oʻz ifodasini 
topishi, shaxs uchun nazarda tutilgan huquqiy imkoniyatning real natijaga aylanishini 
anglatadi. Binobarin, huquqlarni taʼminlash va ularni amalga oshirish bir jarayonning oʻzaro 
bogʻliq. Ammo turli jihatlarini ifodalaydi: taʼminlash huquqni amalga oshirish uchun zarur 
imkoniyat va kafolatlarni yaratadi, amalga oshirish esa shaxsning mazkur imkoniyatlardan 
foydalanishida namoyon boʻladi. Shu sababli inson huquqlarini taʼminlash tushunchasi 
mazmunan kengroq boʻlib, huquqlarning amalda amal qilishi uchun zarur boʻlgan huquqiy, 
institutsional va tashkiliy shart-sharoitlar hamda kafolatlar tizimini qamrab oladi.

Shu bilan birga, inson huquq va erkinliklarini taʼminlash tushunchasining mazmunini toʻliq 
ochib berish uchun uni huquq nazariyasida shakllangan turdosh yuridik kategoriyalar bilan 
oʻzaro nisbatda tahlil qilish zarur. Zero, “taʼminlash”, “kafolatlash”, “muhofaza qilish”, “himoya 
qilish” va “amalga oshirish” tushunchalari huquqiy adabiyotlarda koʻpincha bir-biriga yaqin 
maʼnolarda qoʻllansa-da, ularning huquqiy mazmuni va funksional vazifalari bir xil emas. 
Mazkur tushunchalarni aniq farqlash inson huquq va erkinliklarini taʼminlash mexanizmining 
mazmunini toʻgʻri belgilash uchun muhim metodologik ahamiyatga ega.

Ilmiy adabiyotlarda inson huquq va erkinliklarini taʼminlash ularni kafolatlash instituti 
bilan uzviy bogʻliq holda oʻrganiladi. Y.N. Xazov (Khazov, 2010) konstitutsiyaviy kafolatlarni 
huquq va erkinliklarni amalga oshirish imkoniyatini taʼminlaydigan shart-sharoitlar 
va yuridik vositalar tizimi sifatida talqin qilsa, L.N. Fedorova (2007) yuridik kafolatlar 
mexanizmini huquqni real amalga oshirishga xizmat qiluvchi oʻzaro bogʻliq huquqiy vositalar 
majmui sifatida koʻradi.

Shundan kelib chiqib, “kafolatlash” inson huquq va erkinliklarini taʼminlashning muhim 
tarkibiy qismi, “taʼminlash” esa mazmunan kengroq kategoriya hisoblanadi. Kafolatlash 
huquqlarni amalga oshirish uchun huquqiy va tashkiliy shart-sharoitlarni belgilaydi. 
Taʼminlash esa mazkur shart-sharoitlarni harakatga keltiradigan institutlar, tartib-taomillar, 
pro�ilaktik va himoya vositalarining samarali ishlashini ham qamrab oladi.

Inson huquq va erkinliklarini taʼminlash tushunchasining chegaralarini aniqlashda 
“muhofaza qilish” va “himoya qilish” kategoriyalarining funksional farqini belgilash alohida 
ahamiyatga ega. Yuridik adabiyotlarda bu tushunchalarning nisbati turlicha talqin qilinsa-
da, ularni huquq buzilishidan oldingi preventiv taʼsir va huquq buzilganidan keyingi tiklovchi 
huquqiy reaksiya mezoni asosida farqlash metodologik jihatdan asoslidir (Abramov, 2006; 
Stremoukhov, 1996; Shelton, 2015).



12.00.02 – KONSTITUTSIYAVIY HUQUQ. 
MA’MURIY HUQUQ. 

MOLIYA VA BOJXONA HUQUQI

2026-YIL 3-SON
VOLUME 3
ISSUE 3 / 2026

27ISSN 2181-8118  O‘ZBEKISTON QONUNCHILIGI TAHLILI / ОБЗОР ЗАКОНОДАТЕЛЬСТВА УЗБЕКИСТАНА / UZBEKISTAN LAW REVIEW 

Bizningcha, inson huquq va erkinliklarini muhofaza qilish, avvalo, huquq buzilishining 
oldini olish, huquqiy maqomning daxlsizligini saqlash va huquqbuzarlik xav�ini kamaytirishga 
qaratilgan choralar majmuini anglatadi. Shu maʼnoda muhofaza qilish ustuvor ravishda 
preventiv xususiyatga ega.

Himoya qilish esa huquq yoki erkinlik buzilgan, cheklangan yoxud uni amalga oshirishga 
toʻsqinlik qilingan holatda ishga tushadigan yuridik vositalar bilan bogʻliq. Uning markazida 
buzilgan huquqni tiklash, huquqbuzarlik oqibatlarini bartaraf etish, zarur hollarda yuridik 
javobgarlik va zararni qoplash kabi huquqiy natijalar turadi.

Mazkur tushunchalarning oʻzaro nisbatini Konstitutsiya normalari misolida ham kuzatish 
mumkin (Republic of Uzbekistan, 2023). Matnda inson huquq va erkinliklarini taʼminlash 
bilan bogʻliq munosabatlarda “muhofaza qilish”, “himoya qilish” va “kafolatlash” tushunchalari 
turli mazmun va funksional vazifalarda qoʻllanilgan. Xususan, unda “muhofaza qilish” atamasi 
14 marta, “himoya qilish” atamasi 32 marta, “kafolat” atamasi esa 18 marta qoʻllanilgan.

Ushbu koʻrsatkichlarning oʻzi mazkur tushunchalar oʻrtasidagi mazmuniy farqni toʻliq 
belgilab bermasa-da, ularning konstitutsiyaviy-huquqiy tartibga solishda mustaqil normativ 
ahamiyatga ega ekanini koʻrsatadi. Ayniqsa, “himoya qilish” atamasining nisbatan keng 
qoʻllanilishi huquq va erkinliklarni buzilish holatlaridan himoya qilish, buzilgan huquqlarni 
tiklash va ularni huquqiy vositalar orqali taʼminlashning konstitutsiyaviy mexanizmda 
muhim oʻrin tutishidan dalolat beradi. “Muhofaza qilish” tushunchasi esa koʻproq huquq 
va erkinliklarning daxlsizligini taʼminlash, ularning buzilishining oldini olish va saqlashga 
qaratilgan preventiv vazifani ifodalaydi. “Kafolat” tushunchasi esa huquq va erkinliklarni 
amalga oshirish uchun zarur boʻlgan huquqiy va institutsional shart-sharoitlarning 
mavjudligini anglatadi. Shu nuqtayi nazardan, Konstitutsiyada mazkur atamalarning alohida-
alohida qoʻllanilishi ularni bir-birining toʻliq sinonimi sifatida talqin qilishga asos bermaydi. 
Aksincha, ular inson huquq va erkinliklarini taʼminlashning turli funksional yoʻnalishlarini 
ifodalaydi. Demak, konstitutsiyaviy matnning oʻzi ham “taʼminlash” tushunchasini mazkur 
kategoriyalarni qamrab oluvchi kengroq va umumlashtiruvchi tushuncha sifatida talqin 
qilish uchun muayyan normativ-mantiqiy asos beradi. Demak, “muhofaza qilish” va “himoya 
qilish” oʻrtasidagi asosiy farq ularning  funksional yoʻnalishida namoyon boʻladi: muhofaza 
qilish huquq buzilishining oldini olishga, himoya qilish esa buzilgan yoki cheklangan huquqni 
tiklash va huquqbuzarlik oqibatlarini bartaraf etishga qaratilgan. Biroq mazkur yoʻnalishlar 
bir-birini istisno etmaydi, balki inson huquqlarini taʼminlashning yagona tizimida oʻzaro 
toʻldiradi.

Shu asosda “taʼminlash” “kafolatlash”, “muhofaza qilish” va “himoya qilish”ga nisbatan 
kengroq umumlashtiruvchi kategoriya sifatida namoyon boʻladi. U huquq va erkinliklarni 
real amalga oshirish uchun shart-sharoitlar yaratish, ularni kafolatlash, huquqbuzarliklarning 
oldini olish hamda buzilgan huquqni samarali tiklashga qadar boʻlgan oʻzaro bogʻliq huquqiy-
institutsional jarayonni qamrab oladi. Shundan kelib chiqib, bizningcha, inson huquq va 
erkinliklarini taʼminlash shaxsning konstitutsiyaviy huquq va erkinliklarini real amalga 
oshirish uchun zarur normativ, institutsional, tashkiliy, protsessual va huquqiy himoya 
vositalarini shakllantirish hamda ularning samarali ishlashini taʼminlashga qaratilgan yaxlit 
va uzluksiz faoliyat tizimidir. Bunday taʼrif taʼminlashning ham jarayon, ham natija bosqichini 
qamrab oladi: huquqning normativ mustahkamlanganligi yetarli emas, shaxs undan amalda 
foydalana olishi, huquqbuzarlikning oldi olinishi va zarur hollarda buzilgan huquq samarali 
tiklanishi lozim. “Taʼminlash” tushunchasining mazmuni mazkur jarayonni harakatga 
keltiradigan mexanizmni aniqlashni taqozo etadi. Huquq va erkinliklarning Konstitutsiya va 

qonunlarda eʼtirof etilishi, ularni kafolatlash, muhofaza qilish va himoya qilishning alohida 
vositalari mavjudligi hali ularning real taʼminlanganini anglatmaydi. Bunga huquqiy norma, 
institut, tashkiliy chora, protsessual tartib-taomil va huquqiy vositalar oʻzaro bogʻlangan 
holda ishlaydigan yaxlit tizim zarur.

Shu nuqtayi nazardan, “mexanizm” muayyan huquqiy maqsadga erishishni taʼminlovchi 
oʻzaro bogʻliq elementlar va ularning harakatlanish tartibini ifodalaydi. Y.V. Kirichyok 
tashkiliy-huquqiy mexanizmni faqat elementlar roʻyxati emas, balki ularning shakllanishi, 
amal qilishi va rivojlanishini taʼminlovchi tizimli konstruksiya sifatida koʻrib chiqadi 
(Kirichek, 2014). Bu yondashuv inson huquqlarini taʼminlash mexanizmining mazmunini 
uning tarkibiy qismlari bilan birga ular oʻrtasidagi funksional aloqalar orqali ham baholash 
zarurligini koʻrsatadi.

Mexanizmning samaradorligi mazkur elementlarning formal mavjudligi bilan emas, 
balki ularning huquq egasi uchun kutilgan huquqiy natijaga yoʻnaltirilgan oʻzaro muvo�iq va 
funksional harakati bilan belgilanadi.

Inson huquq va erkinliklarini taʼminlash mexanizmining muhim tarkibiy elementini 
uning subyektlari tashkil etadi. Mazkur subyektlar doirasi inson huquq va erkinliklarini 
taʼminlashning murakkab va koʻp subyektli xususiyatini aks ettiradi. Ularni faqat davlat 
organlari bilan cheklash maqsadga muvo�iq emas, zero inson huquqlarining real taʼminlanishi 
davlat institutlari bilan bir qatorda fuqarolik jamiyati institutlari va shaxsning oʻzi faol 
ishtirok etadigan jarayon hisoblanadi.

Mazkur nuqtayi nazardan, mexanizm subyektlarini shartli ravishda uch asosiy 
guruhga ajratish mumkin. Birinchi guruhni inson huquq va erkinliklarini eʼtirof etish, 
kafolatlash, muhofaza qilish va himoya qilish boʻyicha davlat-hokimiyat vakolatlariga 
ega boʻlgan subyektlar – davlat organlari va ularning mansabdor shaxslari tashkil etadi. 
Ikkinchi guruhga fuqarolik jamiyati institutlari, jumladan, nodavlat notijorat tashkilotlari, 
jamoat birlashmalari, kasaba uyushmalari, ommaviy axborot vositalari va boshqa jamoat 
institutlarini kiritish mumkin. Uchinchi guruhni esa huquq va erkinliklar egasi boʻlgan 
shaxsning oʻzi tashkil etadi.

Mexanizm subyektlarining oʻzaro munosabati ham alohida ahamiyatga ega. Davlat 
organlari inson huquq va erkinliklarini taʼminlashning normativ va institutsional asoslarini 
shakllantirsa, fuqarolik jamiyati institutlari ushbu huquqlarning amalga oshirilishi ustidan 
jamoatchilik nazoratini kuchaytirish, huquqiy xabardorlikni oshirish, inson manfaatlarini 
ifoda etish va huquqlarni himoya qilishda muhim oʻrin tutadi. Shaxs esa ushbu tizimning 
markaziy subyekti sifatida oʻz huquq va qonuniy manfaatlarini amalga oshirish hamda himoya 
qilish jarayonida ishtirok etadi. Demak, mazkur subyektlar oʻrtasidagi hamkorlik va oʻzaro 
taʼsir inson huquq va erkinliklarini taʼminlash mexanizmining samaradorligini belgilovchi 
muhim omillardan biri hisoblanadi.

Inson huquq va erkinliklarini taʼminlash mexanizmining yana bir muhim elementi 
uning obyekti masalasidir. Shundan kelib chiqib, inson huquq va erkinliklarini taʼminlash 
mexanizmining obyektini inson huquq va erkinliklarining real amalga oshirilishi, ularning 
daxlsizligi va samarali himoyasini taʼminlash bilan bogʻliq ijtimoiy munosabatlar tashkil etadi, 
deb hisoblaymiz. Bunday yondashuv mexanizmning maqsadli xususiyatini yanada aniqroq 
ifodalaydi. Zero, huquqni qonun hujjatida mustahkamlashning oʻzi emas, balki uning amalda 
roʻyobga chiqishi, huquq egasi va davlat hamda jamiyat institutlari oʻrtasida tegishli huquqiy 
munosabatlarning shakllanishi va zarur hollarda buzilgan huquqni tiklash imkoniyatining 
mavjudligi mexanizmning amaliy natijasini belgilaydi.

Shu tariqa, mexanizmning subyektlari va obyekti oʻrtasida uzviy funksional bogʻliqlik 
mavjud. Inson huquq va erkinliklarini taʼminlash mexanizmining subyektlarini aniqlashda 
mazkur mexanizmning tashkiliy-huquqiy tabiatini hisobga olish muhimdir. Bu jihatdan 
Y.V. Kirichyok ishi alohida ilmiy ahamiyatga ega (Kirichek, 2013). U konstitutsiyaviy huquq va 
erkinliklarni taʼminlashni faqat davlat organlarining huquqni qoʻllash faoliyati doirasida emas, 
balki davlat organlari va fuqarolik jamiyati institutlarining oʻzaro hamkorligi asosida amalga 
oshiriladigan tashkiliy-huquqiy jarayon sifatida koʻrib chiqadi. 

Biroq mazkur subyektlar doirasini davlat organlari va fuqarolik jamiyati institutlari bilan 
cheklash mexanizmning mazmunini toʻliq ochib bermaydi. Inson huquqlari nazariyasida shaxs 
huquqiy maqomning oddiy obyekti emas, balki oʻz huquqlarini amalga oshiruvchi va himoya 
qiluvchi mustaqil huquq subyekti sifatida qaraladi. Shu sababli huquq egasining oʻzi inson 
huquq va erkinliklarini taʼminlash mexanizmining markaziy subyekti sifatida eʼtirof etilishi 
lozim (Glukhareva, 2004).

Shaxsning markaziy subyekt sifatidagi maqomi uning mazkur mexanizmning ham 
maqsadi, ham faol ishtirokchisi ekanligi bilan belgilanadi. Bir tomondan, davlat va jamiyat 
institutlarining huquqiy-tashkiliy faoliyati inson huquq va erkinliklarini taʼminlashga 
qaratilgan boʻlsa, ikkinchi tomondan, shaxs oʻz huquqlarini amalga oshirish, ulardan 
foydalanish, huquqlari buzilishining oldini olishga erishish, vakolatli organlarga murojaat 
qilish va huquqiy himoya vositalaridan foydalanish orqali ushbu mexanizmning amal qilish 
jarayoniga bevosita taʼsir koʻrsatadi.

Shu maʼnoda, inson huquq va erkinliklarini taʼminlash mexanizmining subyektlarini 
uchta oʻzaro bogʻliq darajada koʻrish mumkin. Davlat subyektlari institutsional-
hokimiyat darajasini, fuqarolik jamiyati institutlari jamoatchilik-institutsional darajani, 
shaxs esa individual-huquqiy darajani ifodalaydi. Ushbu darajalarning har biri mustaqil 
funksional ahamiyatga ega boʻlsa-da, ularning oʻzaro hamkorligi va taʼsirchan aloqasi 
inson huquq va erkinliklarini taʼminlash mexanizmining yaxlitligini belgilaydi. Shu bilan 
birga, inson huquq va erkinliklarini taʼminlash mexanizmining obyektini belgilashda 
ham uning dinamik va funksional xususiyatini hisobga olish lozim. Bizningcha, 
mazkur mexanizmning obyektini faqat konstitutsiyaviy huquq va erkinliklarning oʻzi 
sifatida belgilash uning taʼsir doirasini asossiz ravishda cheklaydi. Chunki mexanizm 
subyektlarining faoliyati huquq va erkinliklarning abstrakt mazmuniga emas, balki 
ularning real amalga oshirilishi, muhofaza qilinishi va himoya qilinishi jarayonida 
shakllanadigan ijtimoiy munosabatlarga qaratilgan.

Shu asosda, inson huquq va erkinliklarini taʼminlash mexanizmining obyektini shaxsning 
konstitutsiyaviy huquq va erkinliklarini real amalga oshirish, ularning daxlsizligini taʼminlash, 
buzilishining oldini olish va buzilgan huquqlarni tiklash bilan bogʻliq ijtimoiy munosabatlar 
tashkil etadi, deb hisoblaymiz. Bunday talqin mexanizmning mazmunan kompleks 
xususiyatini ifodalaydi va uning normativ, institutsional hamda tashkiliy-protsessual 
elementlarini yagona funksional tizimda birlashtirish imkonini beradi. Bundan kelib 
chiqadiki, inson huquq va erkinliklarini taʼminlash mexanizmining subyektlari va obyekti 
oʻrtasidagi munosabatni “subyekt–huquq–ijtimoiy munosabat–natija” zanjiri orqali ifodalash 
mumkin. Bunda subyektlarning faoliyati huquq va erkinliklarning real amalga oshirilishi 
bilan bogʻliq ijtimoiy munosabatlarga taʼsir koʻrsatadi, mazkur taʼsirning huquqiy va ijtimoiy 
natijasi mexanizmning samaradorligini belgilaydi.

Inson huquq va erkinliklarini taʼminlash mexanizmining yaxlitligi va samaradorligi 
nafaqat uni tashkil etuvchi subyektlar, obyektlar va huquqiy vositalarning mavjudligi, balki 



12.00.02 – KONSTITUTSIYAVIY HUQUQ. 
MA’MURIY HUQUQ. 
MOLIYA VA BOJXONA HUQUQI

2026-YIL 3-SON
VOLUME 3 

ISSUE 3 / 2026

30 ISSN 2181-8118 O‘ZBEKISTON QONUNCHILIGI TAHLILI / ОБЗОР ЗАКОНОДАТЕЛЬСТВА УЗБЕКИСТАНА / UZBEKISTAN LAW REVIEW 

ularning faoliyatini yoʻnaltiruvchi prinsiplarning mazmuni va amal qilish xususiyati bilan 
ham belgilanadi. Shu maʼnoda prinsiplar mazkur mexanizmning alohida tarkibiy elementi 
boʻlib, uning shakllanishi va amal qilishi uchun umumiy yoʻnalishni belgilaydi, subyektlar 
faoliyatining chegaralari va ustuvor vazifalarini aniqlashtirishga xizmat qiladi.

Bizningcha, inson huquq va erkinliklarini taʼminlash mexanizmi prinsiplarini faqat 
huquqning umumiy prinsiplari bilan cheklash toʻliq metodologik yondashuvni ifodalamaydi. 
Chunki mexanizmning oʻziga xos xususiyati uning inson huquq va erkinliklarini real 
amalga oshirishga qaratilganligi bilan belgilanadi. Shu sababli mazkur prinsiplar umumiy 
konstitutsiyaviy-huquqiy prinsiplarning inson huquqlarini taʼminlash sohasidagi aniq ifodasi 
sifatida ham, mexanizmning samarali ishlashini taʼminlovchi maxsus metodologik qoidalar 
sifatida ham namoyon boʻladi.

Avvalo, inson huquq va erkinliklarini taʼminlash mexanizmi inson huquqlarining 
ustuvorligi va inson qadr-qimmatining daxlsizligi prinsipiga asoslanishi lozim. Mazkur 
prinsip mexanizmning barcha subyektlari faoliyatining yakuniy maqsadi inson huquq va 
erkinliklarini taʼminlashdan iborat boʻlishini anglatadi. Davlat organlarining vakolatlari, 
fuqarolik jamiyati institutlarining faoliyati va qoʻllaniladigan huquqiy vositalar aynan shu 
maqsadga mos boʻlishi kerak.

Ikkinchidan, Konstitutsiya va qonunning ustunligi prinsipi inson huquq va erkinliklarini 
taʼminlash mexanizmning normativ asosini tashkil etadi. Huquq va erkinliklarni taʼminlashga 
qaratilgan har qanday chora, qaror yoki faoliyat Konstitutsiya va qonunlarga muvo�iq amalga 
oshirilishi, shuningdek, inson huquqlariga daxl qiluvchi davlat hokimiyati vakolatlarining 
huquqiy chegaralari aniq belgilangan boʻlishi lozim.

Uchinchidan, mazkur mexanizm tenglik va kamsitmaslik prinsipiga tayanishi zarur. Bu 
prinsip inson huquq va erkinliklarini taʼminlash sohasida barcha shaxslarga ularning huquqiy 
maqomi va boshqa holatlaridan qatʼi nazar, teng munosabatda boʻlishni, huquqni amalga 
oshirish va uni himoya qilish imkoniyatlarida asossiz farqlarga yoʻl qoʻymaslikni nazarda 
tutadi.

Toʻrtinchidan, inson huquq va erkinliklarini taʼminlash mexanizmi samaradorlik va 
taʼsirchanlik prinsipiga asoslanishi kerak. Huquqlarning qonun hujjatlarida mustahkamlangani 
yoki muayyan huquqiy institutlarning mavjudligi mexanizmning samaradorligini 
anglatmaydi. Uning haqiqiy natijasi shaxsning oʻz huquqidan amalda foydalanish imkoniyati, 
huquqbuzarliklarning oldini olish va buzilgan huquqlarni tiklashning real imkoniyati bilan 
baholanishi lozim.

Beshinchidan, mazkur mexanizm ochiqlik, hisobdorlik va jamoatchilik nazorati 
prinsiplarini ham qamrab olishi lozim. Ayniqsa, inson huquqlarini taʼminlashda davlat 
organlari va fuqarolik jamiyati institutlarining oʻzaro hamkorligi ushbu prinsiplarning amaliy 
ifodasi hisoblanadi. Davlat organlari faoliyatining ochiqligi, jamoatchilik nazorati va shaxsning 
qaror qabul qilish jarayonlarida qonuniy ishtirok etish imkoniyatlari mexanizmning 
institutsional samaradorligini oshiradi.

Shu bilan birga, mexanizm huquqlarning bevosita amal qilishi va ularni sud orqali samarali 
himoya qilish prinsiplari bilan uzviy bogʻliq boʻlishi lozim. Inson huquqlari boʻyicha xalqaro 
standartlarda ham davlatning vazifasi huquqlarni formal eʼtirof etish bilan cheklanmasdan, 
ulardan real foydalanishni va huquq buzilganda taʼsirchan himoya vositalarini taʼminlashni 
qamrab olishi taʼkidlanadi. Bu talab konstitutsiyaviy huquq va erkinliklarni deklarativ 
normalar darajasida qoldirmasdan, shaxs uchun amaliy huquqiy imkoniyatga aylantirish 
nuqtayi nazaridan muhim hisoblanadi (United Nations Human Rights Committee, 2004).

Shunday qilib, mazkur prinsiplar bir-biridan ajralgan qoidalar yigʻindisi emas. Ular inson 
huquq va erkinliklarini taʼminlash mexanizmining normativ yoʻnalishi, institutsional tashkil 
etilishi va amaliy faoliyatini yagona maqsad – inson huquq va erkinliklarining real va samarali 
taʼminlanishiga yoʻnaltiradi. Shu jihatdan prinsiplar mexanizmning faqat tarkibiy elementi 
emas, balki uning barcha elementlarini birlashtiruvchi va funksional uygʻunligini taʼminlovchi 
metodologik asos sifatida namoyon boʻladi. 

Xulosa
Xulosa qilib aytganda, inson huquq va erkinliklarini taʼminlashni faqat ularni kafolatlash 

yoki buzilgan huquqlarni himoya qilish bilan cheklab boʻlmaydi. U huquqni amalga oshirish 
uchun shart-sharoit yaratish, kafolatlash, huquqbuzarlikning oldini olish, muhofaza qilish va 
buzilgan huquqni samarali tiklashni qamrab oluvchi kompleks jarayondir.

Shunga muvo�iq, inson huquq va erkinliklarini taʼminlash mexanizmi subyektlar, obyekt, 
prinsiplar, shakllar, usullar va vositalarning oʻzaro bogʻliq funksional yaxlitligidan iborat 
dinamik huquqiy-institutsional tizim sifatida namoyon boʻladi. Uning samaradorligi alohida 
elementlarning mavjudligi bilan emas, balki ularning shaxs uchun real huquqiy natijaga 
qaratilgan muvo�iq faoliyati bilan belgilanadi. Shu maʼnoda, inson huquq va erkinliklarini 
taʼminlash mexanizmini tadqiq etishda tizimli, institutsional va funksional yondashuvlarni inson 
huquqlariga asoslangan yondashuv bilan uygʻunlashtirish mazkur mexanizmning mazmun-
mohiyatini ochib berish, uning elementlari oʻrtasidagi bogʻliqlikni aniqlash va samaradorligini 
huquq egasi uchun yuzaga keladigan real natija asosida baholash imkonini beradi.

